
Гаспадыня. Міхась,  ты  незабыў, што  сёння  свята  ў  нашай  хаце?  Будзе  захоўвацца  Багач  да  новага  збору  ўражаю.

Гаспадар.  Не!  Не  забыў.

Гаспадыня. Хутка  да  нас  шаноўныя  госці  прыйдуць  і  Багач  прынясуць.

Слухайце, слухайце  нешта  грукоча,

Нібыта  да  нас  конік  скача.

(Раздаецца  стук  ў  дзверы. Гучыць  вясёлая  музыка  і  ў  хату  заходзяць  госці. Першы  нясе  плецены  кошык  з  зернем  і  свечкай.)

Гаспадары  сустракаюць   гасцей  хлебам  і  соллю  і  выконваюць  песню  “Хлеб  ды  соль”.

Госці. Паважаныя  гаспадары,  а  мы  вам  прынеслі  Багач- кошык  жыта. Гэта  жыта  мы  збіралі  ўсёй  вескай. Зерне  гэта  з  першага  зажыначнага  снапа.

1-ы  вучань. Прыйшоў  багач- кідай  рагач.

2-і  вучань.  Бяры  сявеньку  і  сей  памаленьку.

3-і вучань.  Да  багача- баба  рабача.   На  Багачы- хоць  плот  валачы.

4- ы вучань. Мы  вас  віншуем  з  гэтай  чэсцю  і  жадаем: няхай  вам  заўсёды  шанцуе,  няхай  вам  жыццё  шчасце  даруе.

5-ы  вучань. Багацця  ў  хаце!  Міру  і  згоды!

6-ы  вучань. Шчасця,  здароўя, дастатку  жадаем!

Багача  на  пачэсны  кут  адпраўляем. 

(Ставіць  на  стол  зерне)

Гаспадар.  Вялікі  дзякуй  за  пажаданні,  за  прызнанне  мяне  добрым  гаспадаром.

Гаспадыня. Але  нам  хочацца  больш  даведацца  пра  свята  “Багач” 

- Раскажыце,  калі  ласка,   што  за  свята  і  чаму  яно  святкуецца  восенню?

Слова  гасцям. 

  “Багач”-  гэта  свята   заканчэння  ўсіх  асноўных  сельскагаспадарчых  работ. Сабралі  і  абмалацілі  зерне:  жыта,  пшаніцу, ячмень,  проса. Пачалі  капаць  бульбу, збіраць  на  агародзе  моркву, рэдзьку, буракі  і  іншую  агародніну.  

А  чаму  свята  называецца  “Багач”  і  святкуецца  восенню,  вы,  напэўна,  ўжо  здагадаліся. Таму што  восень  шчодрая  і  багатая  на  ўраджай, які  падаравала  нам  зямля.

( У  клас  заходзіць  Восень)

Вучань. Восень  у  госці  прыйшла

              Адчыняйце  дзверы.

              А  які  нясе  багаж?

              Зараз  мы  праверым.

Восень. Раскажу  я  вам  сама,

              Часу  мала  страчу,

               Вельмі  доўгая  зіма-

               Шмат  патрэбна  харчу.

Дзеці.

Што  прывезла,  раскажы?

Восень.

Я  прывезла  вам  мукі.

Дзеці.

Будуць  булкі,  праснакі,

І  кулеш  і  калачы,

Пірагі  і кулічы.

Дзеці.

Што  яшчэ  тут?  Пакажы!

Восень.

Ёсць  капуста,   агуркі,

Бульба,  морква,  буракі!

Гарбузы,  часнок, фасоля,

Многа  бобу  і  гароху

І  ўсяго- таго  патроху.

Дзеці.

Шчыры  дзякуй  наш  прымі, 

Восень- працаўніца,

І  табе  мы  да  зямлі

Хочам  пакланіцца.

Восень.

Лепей  вы  мяне,  сябры,  

Песнямі  пацешце

І  ўсе  мае  дары 

На  здароўе  ешце.

Дзеці.

Ты  багатая  і  мы

Благаславім  прыход  зімы. 

Гаспадыня. Паглядзіце, госці, што  падаравала  нам  Восень. А  цяпер  давайце  збяром  гэты  ўраджай. 

(Вучні  становяцца  ў  круг  і  выканваюць  карагодную       песню  “Ураджайная”)

Гаспадыня.  

Чуйце,  хлопчыкі,  дзяўчаткі?

Прапаную  вам  загадкі, 

Для  гульні  цікавай,  новай

Трэніроўкі  разумовай.

Гэтыя  загадкі

 Выраслі  на  градках.

Загадкі 

Летам  я-  рагатая

Восенню- хвастатая.

Хоць  і  горкая  зусім,

Ды  патрэбная  ўсім.

                               (Цыбуля.)

У  зямлю  схаваўся  нос,

Там  і  вырастае,

Толькі  пук  зялёных  кос

Вецер  развявае. 

                         (Морква.)

Паспеў  на  градзе

Белы  чарадзей,

Галава- на  славу,

Да  зубка  зубок,

Добрая  прыправа,

А  завуць  мяне  (часнок).

Сакавіты, круглаваты

Здаравяка  гэты,

Нам  патрэбны  на  салаты

Ды  на  вінегрэты. 

                            (Бурак.)

Круглы  ён,  але  не  мячык,

Ёсць  нага,  але  не  скача,

Шмат лістоў,  але  не  сшытак,

Апрануў  паўсотні  світак.

                              (Капуста.)

А  з  апошняе  загадкі

Робяць  смачныя  аладкі.

Яе  смажаць  і  пякуць,

Кашу  смачную  таўкуць.

                              (Бульба.)

Вучань. 

Нам  на  месцы  не  сядзіцца,

Любім  мы  павесяліцца,

Нашы  ножкі  не стаяць,

Яны  хочуць  танцаваць.

(Выконваецца  танец  “Бульба”)

Гаспадыня.

Людзі  добрыя!

Вітаю!

Я  ў  вас  вось  што  запытаю,

Вы  скажыце,  госці, мне:

Ці  вам  добра  тут, ці  не?

Ну  тады  чаго  чакаеце?

Чаго  артыстаў  не  вітаеце?

Дарагія  гледачы!

Трэба  тут  дапамагчы!

Кожны  хай  са  шчырай  ласкаю  

У  ладкі   весела  пляскае!

Жытнёвы  каласок.

- Добры  дзень, шаноўны  люд!

Каласок  жытнёвы  тут  як   тут!

Бачу  народу  багата.

Пэўна ж, тут  нейкае  свята?

А  ўбор  мой  зрэбны,

Не  новы.

А  хлеб  мой  просты- жытнёвы?

Дык  без  хлеба  ж

І  хата  не  хата,

І  свята  не  свята,

І  поле  не  поле,

І  доля  не  доля!

Дзеці, ці  ўсе  вы як  трэба

Ставіцеся  да  хлеба?

Акрайчыкамі  ў  футбол  не  гуляеце?

Лустачак  не  выкідаеце?

Ну, я спытаў  для  парадку…

А  хто  адгадае  загадку,

Хто  скажа,  хто  знае,

Што  ў  нашым  краі

Хлебам  другім  называюць?

Жытнёвы  каласок.

Правільна! 

Гэта  бульбінка -  беларусачка-

Пекная  паненка,

Шэрая  сукенка,

Зялёная  хустачка!

(З’яўляецца  Бульбінка)

Бульбінка.

Дзень  добры,  мае  харошыя!

А  якія  вы  ўсе  прыгожыя!

А  я  такая  простая  , згрэбная,

Нікому  тут  не  патрэбная…

Жытнёвы  каласок.

Ты,  сястрыца,

Кінь  журыцца!

Дарагія  гледачы!

Трэба  й  тут  дапамагчы:

Хай  той  запляскае  ў  ладкі,

Хто  любіць  з  бульбы  аладкі.

Раз- два-тры-чатыры-пяць!

Будзем  бульбінку  вітаць!

Дзякуй  вам,  хлопчыкі  і  дзяўчынкі!

Якія  вы  ўсе  малайчынкі!

Бульбінка.

Вы  так  дружна  нас віталі

І  загадку  адгадалі.

На   пытанні  адказалі.

Мне  шкада, а  ўсё ж  - бывайце!

Толькі  нас  не  забывайце!

Дружна  жывіце!

Хутка  расціце!

Край  свой  любіце!

Не  таму  любіце,  

што  за  ўсё  цяплейшы

Ці  прыгажэйшы,

А  таму  любіце,

Што  за  ўсё  мілейшы,

За  ўсё  даражэйшы!

Гаспадыня.

Як  вы  думаеце,  рабяты,  а  за  што  мы  яшчэ  павінны  любіць  свой  родны  кут?

Якія  блізкія  словы  па  значэнню  мы  можам  падабраць  да  слова  кут?

Мы  яшчэ  з  вамі  і  песню  ведаем  аб  родным  краі.

(Выконваецца  песня  “Люблю  наш  край”)

Гаспадыня. Бачу,  то  ўжо  вы  крыху стаміліся. Пара  ўжо  нам  і  стол  накрываць.

Гульня  “Накрываем  на  стол”

(Настаўнік  называе  словы,  а вучні  вызначаюць,  што  можна  паставіць  на  стол  і  пад  вясёлую  музыку  накрываюць  на  стол)

Пірагі, жоўтае  лісце,аладкі, яблыкі, пячэнне,  мячы,вінаград, грушы, варэнне, мёд, мел, агуркі, памідоры).

Гаспадыня. 

Добрыя  вы  дзеці, лепшыя  на  свеце,

Спрытныя, ладныя, да  ўсяго  здатныя.

А  за  тое,  што  з  намі  гулялі,

Загадкі  ўсе  разгадалі,

Прыміце,  калі  ласка. 

Мой  дар- развясёлы  самавар.

Гаспадар.

Слухай  мяне,  народ!

Хто  хоча  пагрэцца  чаем,

За  святочны  стол  вас  запрашаем!

Вучань. 

Зверху  пар, знізу  пар-

Развясёлы  самавар!

І  пяе  ён, і  раве,

Да  стала  ўсіх  заве!

Вучань.

Мы  не  ленаваліся,

Усё  рабілі  самі,

А  цяпер  усіх  завём

Частавацца  з  намі!

Гаспадыня.

А  цяпер, госцейкі  дарагія, за  стол  сядайце  і  нашых  пачастункаў  паспытайце.

(Усе  садзяцца  за  сталы  і  частуюцца).
Гаспадыня.

Скажыце,  калі  ласка, дзякуючы  чаму  мы  маем  такі  багаты  ўраджай  і  сядзім  за  цудоўным  сталом?

Я  хачу  прапанаваць  вам  правільна  сабраць  прыказкі  аб  працы  і прачытаць  іх.

Хто  працуе, той  і  мае

Дзе гультай  ходзіць. Там  зямля  не  родзіць

Хочаш  есці  калачы – не  сядзі  на  пячы

Без  працы – не  есці  пірагоў

 Гаспадыня.  Усё,  што  мы  сёння  маем,  дзякуючы  прыродзе, зямлі  і  чалавечай  працы. А  наш  беларускі  народ  здаўна  адрозніваўся  сваёй  працавітасцю.А  хто  працуе- той  і  мае.

1-ы  вучань.

 Дай   жа , Божа, гэтай  хаце  ніколі  дрэннага  не  знаці!

2-і  вучань.

Каб  было  чым  насяваць,  засяваці!

3-і  вучань. Ды  яшчэ  болей  жаць,  нажынаці!

А  праз  год  новага  Багача  дачакаці!
